
МЕКТЕП ЖАСЫНА ДЕЙІНГІ БАЛАНЫҢ СӨЗДІК ҚОРЫН МОЛАЙТУ ЖӘНЕ ГРАММАТИКАЛЫҚ ДАҒДЫЛАРЫНЫҢ ҚАЛЫПТАСУЫ

Жеке адамның қалыптасуы көбіне педагогикалық ықпал етуге және оның қаншалықты ерте басталуына байланысты. Осыны ескере отырып, біздің елде балалар бақшалары сәбилік және мектепке дейінгі топтарымен бастауыш, орта және жоғары мектептердің іргетасы, аса маңызды буындарының бірі ретінде халық ағарту жүйесіне енгізілген.


Балалар бақшасы балалардың жан-жақты дамуын– дене, ақыл-ой, адамгершілік және эстетикалық тәрбие беру мәселелерін алдына  мақсат етіп қояды, оны тілдің үйрету процесі кезінде жүзеге асырады.


Ясли мен балалар бақшасындағы мектепке дейінгі сәбилер мен балаларды тілге үйретудің мазмұны, жұмысты ұйымдастыру мен оқытудың негізгі әдістері «Балалар бақшасындағы тәрбие программасында» анықталған.

Мектеп жасына дейінгі балаларды сөйлеуге үйретудегі басты міндет– сөздік қорды молайту. Балалардың күнделікті өмірден алған әсерін, үйренген сөзін анықтап отыру, жаңа сөз үйрету, үйренгенін тиянақтау жұмыстары барлық сабақта және сабақтан тыс уақытта да іске асырылады.


Даярлық топта сөз үйрету жұмысын жүргізе отырып, ол сөздерді балалардың белсенді түрде қолдануын  қадағалау да қажет.


Жаңа типтік программаның «Балалардың сөздік қорын молайту» деп аталатын бөлімінде көрсетілген талаптар барлық сабақта бір ізділікпен жүзеге асырылып отырылады. 


Сөздік қорды молайту ісі баланың айналадағы өмірден алған әсеріне тікелей байланысты. Сондықтан сөздік қорды молайтуда өмірді, адам еңбек процесін, табиғат құбылыстарын бақылату, экскурциялық сабақтар өткізу басты роль атқарады. Бұл сабақтарда балалар жаңа обьектімен танысады, үйренген сөздерін естеріне түсіріп, бекітеді. Айналадағы заттар мен құбылыстардың белгілері, ерекшелігі, сан, сапа өзгерістері, түр-түстері, қайда өсетіні, қайда, неден, кімдер жасайтыны жайлы сан алуан жаңа сөздер үйреніп, білім-дағдылары кеңейеді. Өмірге көзқарасы қалыптасады. Еңбек адамдарына құрмет көрсетуге, табиғатқа қамқорлық жасауға үйренеді.


Сөздік қорды дамытуда мына мәселелер мұқият ескеріледі.

1. Бұрын білетін сөздерінің мәнін қаншалық түсінетіндігін байқау.

2. Айтылуы басқа болғанымен мағынасы жақын (синоним), мағынасы қарама-қарсы (антоним) сөздерді үйрету.

3. Сөздік қорын жаңа сөздермен толықтыру.

4. Етістіктер мен сын есімдерді дұрыс, орынды қолдана білуді қалыптастыру.

5. Зат есімнің жекеше, көпше түрін, тәуелділік, жіктік жалғаулары арқылы айтылуын меңгерту (ереже айтылмайды, ауызекі жаттығу арқылы жүргізіледі).

Мұның бәрін сабақ барысында балаға өздігінен жұмыс істеу және әр түрлі логикалық жаттығулар орындату арқылы меңгертеді. Әсіресе сөздік-дидактикалық ойынды кеңінен қолданудың маңызы зор.


Даярлық топта өтілетін сабақтарда көрнекілікке қоса ауызша түсіндіру, сұрақ-жауап әдістері де қолданылады; ой еңбегіне жаттықтыру тәсілдеріне түрлендіре жұмыс жүргізіледі; бір сабақта үйренгенің келесі сабақтарда пайдалана, қатыстыра отырып жүйелі түрде дамытады; мұғалім сұрағына дұрыс, дәл жауап беруге жетектеп, өздігінен ізденуге, ойлауға, ой еңбегіне дағдысына баулиды. Әр пәннен берілетін білімді саналы меңгеруге негіз жасайды.


Мұндайда сабақтың негізгі мақсат-мазмұнына қарай балаға қойылатын сұрақтардың маңызы зор. Тәрбиеші-мұғалім сабақты жоспарлау барысында осыған баса назар аудару керек. Сондай-ақ әр түрлі ойын, жаттығу жұмыстары оған қажетті материалдар болуы (өлең, тақпақ, жұмбақ, мақал, мәтел, жеке сөздер, суреттер), күнделікті сабаққа мұқият дайындалуы қажет.

Сабақта балаға қойылатын сұрақтар алуан түрлі болуы мүмкін. Мысалы, Қалай? Неліктен? Не себепті? Тағы қалай айтуға болады? Не істер едің? Оны қалай білдің? Сен қайтер едің? Тәріздес сұрақтар қоя отырып, тәрбиеші-мұғалім сабақ мазмұның баланың жан-жақты түсінуіне, өздігінен ойланып жауап табуына мүмкіндік береді. Заттардың өзара қатыс байланыстарын, оқиғаның себеп-салдарын анықтайды.


6 жастағы баланың сөздік қорында айналадағы өмірді сипаттайтын, күнделікті тұрмысқа қажетті сөздердің едәуір екені белгілі. Бірақ оларда сөзді түрлендіріп қолдану (сын есім), сөзді жіктеп, септеп, тәуелдеп айту, антоним, синоним, көп мағыналы сөздерді ажыратып, сөз түрлендіру дағдылары қалыптаспаған болады 


Балалардың білімін анықтау әр тоқсанның аяғында және май айының екінші жартысында жүргізіледі. Ол үшін балаларға қойылатын сұрақтар, бақылау материалдары (оқитын, жазатын текстер, есептер) күні бұрын даярланады. Баланың білімін анықтау олардың әрқайсысымен жеке-жеке жүргізіледі.


Даярлық топтағы балаларды грамматикалық форманы дұрыс қолданып сөйлей білуге үйреткенде сөздің морфологиялық (сөз түрлендіру, сөз тудыру), синтаксистік (сөз тіркестіру, сөйлем құрау) жақтарын меңгерту көзделеді.


Мектепке дейінгі жаста балалардың қарым-қатынас шеңбері кеңи түседі. Балалар біраз есейе түскен соң шағын семьялық байланыстар шегінен шығып, адамдардың аумақты тобымен, әсіресе қатар құрбыларымен араласа бастайды. Сөйлесетін адамдардың көбеюі баладан ең бастысы тіл болып табылатын қарым-қатынас құралын толық меңгеруді талап етеді. Баланың күрделене түсетін әрекеті тілдің дамуына да жоғары талаптар қояды.


Тілдің дамуына бірнеше бағытта жүреді: басқа адамдармен араласу кезінде оны іш жүзінде қолдану жетіле түседі, сонымен бірге тіл психикалық процестерді қайта қараудың негізі, ойлау құралы болып табылады.


Мектепке дейінгі кезеңнің соңына қарай тәрбиелеудің белгілі бір жағдайда сауаттылықты меңгеру үшін үлкен маңызы бар, тілді тек пайдаланып қана қоймай, оның құрылысын да ұғына бастайды.


Заттық іс-әрекеттен алынып, жинақталған әсерлер баланың тілін дамытудың негізі болады. Сөздің артында ақиқат дүниенің бейнелері тұрған жағдайда ғана, сол сөзді игеру жемісті болады. Сөйлеуді игеру нәрестелік шақтан-ақ басталған қарым-қатынас қажеттілігінің әрі қарай дамуына байланысты жүзеге асады. Сөздік қарым-қатынас баладан қатынасу қабілетін талап еткен жағдайда, яғни үлкендер оны түсінікті сөйлеп, өз ойын айқын сөздермен құра білуге көндірген жағдайда пайда болады. Егер үлкендер баланың әрбір тілегін қағып отырса, онда оның тілінің дамуына ешқандай түрткі болмай қалады.  Ерте сәбилік шақ тілді дамыту үшін өте сезімтал кезең болып табылады: нақ осы кезде сөйлеуді игеру аса тиімді өтеді. Егер бала қайсыбір себептермен осы жылдарда тілді дамыту қажетті жағдайлардан айырылып қалса, онда кейін жіберілген қателіктердің орнын толтыру өте қиын болады. Сондықтан екі-үш жаста баланың тілін дамытумен қарқынды шұғылдану қажет.


Үлкендермен бірлескен іс-әрекет үстінде бала ерте сәбилік шақта-ақ болмыстың арасындағы байланыстарды аңғара бастайды. Сөздерді олар белгілейтін заттар мен іс-әрекеттерге апарып жатқызу бірден бола қоймайды. Үлкендердің сөзі мен өз іс-әрекеттерінің арақатынасын белгілеу қабілеті де ұзақ дамып, оның өмірінің бірінші жылында қалыптасады. Үш жасқа қарай сәбидің, үлкендердің сөзін түсінуі сапалық жағынан өзгереді. Бала бұл мезгілде жекеленген сөздерді ғана түсініп, үлкендердің нұсқауы бойынша заттық әрекеттер жасауға ғана қабілетті болып қоймайды. Сәби үлкендердің тікелей өзіне бағытталмаған кез-келген сөздерін қызыға   тындай бастайды. Үлкен адам мен баланың тікелей қарым-қатынас жасау ситуациясынан тысқары хабарларды тындау мен түсіну маңызды жетістік болып саналады. Ол сөйлеуді баланың тікелей тәжірибесінің өресі жетпейтін болмысты тыңдаудың негізгі құралы ретінде пайдалануға мүмкіндік жасайды.


Ерте сәбилік балалық шақ балалық белсенді сөйлеуінің қалыптасу кезеңі. Бір жарым жасқа дейін бала 30 – 40-тан 100-ге дейін сөз үйренеді және оларды өте сирек қолданады. Ол әлі тым мүдіріп сөйлейді. Тілді меңгеруді елеулі өзгеріс шамамен біржарым жаста жүзеге асады. Сәби бастамашыл болады. Ол заттардың аттарын атап отыруды үздіксіз талап ете бастайды. Сөйлеудің даму қарқыны арта түседі. Екі жастың аяғында бала 300-ге дейін, ал үш жастың соңына 1500-ге дейін сөздер қолданады.


Ана тілін үйренудің заңдылығын, жоғарыда айтып өткеніміздей, бірқатар қабілеттерінің дамуы процесінде ішкі сезім арқылы (саналы емес) жүзеге асырылады: 1) өзінің сөйлеу органы бұлшық еттерін адамның жұмыс істете білу қабілеті – сөздің дыбысын артикулдеу, интонация элементтерін, просодемаларды модулдеу және оларды істеу; 2) дыбыс комплекстері мен интонацияны тілден тыс шындықпен салыстыру қабілеті, яғни оларды сөйлеу элементінің мағынасы ретінде түсіну; 3) сөздің мағыналық элементін өз сезімімен салыстыра білу қабілеті, яғни оларды бағалау; 4) араласу, тану, сөзді және адамның мінез-құлқын тәртіптеу процесінде сөздің мағыналық үйлесімділік дәстүрін және бағалау элементін есте сақтау қабілеті.


Егер тәрбиеші баланың табиғи сөйлеуі неғұрлым қарқынды болатын жағдай жасаса, онда баланың тілі неғұрлым тезірек баийды және оның психикасы жан-жақты дамиды. Лингвистикалық-дидактикалық принциптерге құрылған тіл үйретудің түрлі әдістерін қолдану тілді дамытуды жеделдетудің негізгі шарты болып табылады.


Оқыту әдісі деп білімді бір адамнан екінші адамға беру мақсатымен орындалатын үйренуші мен үйретушінің іс-әрекетін айтады.


Мектепке дейнгі кезеңдегі тілдің дамуына мынадай практикалық әдістер тән: еліктеу әдісі, сөйлесу (әңгімелесу) әдісі, қайталап айту әдісі, әңгімелеп беру әдісі (құрастыру) әдісі.


Еліктеу әдісі. Еліктеу әдісінде үйретуші мен үйренуші екеуі де бір сөзді, бірақ әр түрлі етіп айтады: үйретуші ересек адамдармен сөйлескендегіден гөрі біршама қарқындырақ, сөздің дыбысын артикулдеп және сөзінің дауыс ырғағын мәнерлеп сөйлейді, ал үйренуші тыңдайды да, қайталайды, оның сөзіне еліктейді, сөйлеу қимылын үйренуге (дауыстың артикуляциясы мен модуляциясы) және мағынасын түсінуге тырысады (затты, қимылды және т.б. көрсететін дыбыс комплекстерінің мәліметін салыстырады) мұндайда тәрбиеші үшін орфоэпиялық норма деңгейінен төмен түспеу және баланың сөзіне еліктемеу («сақауланбау», «шолжандамау») аса маңызды.


Бұл әдісті қолдануды сәби шағынан бастап, кейінгі шақтарда (тек балалар бақшасында ғана емес, мектепте, тіпті есейгенде де) жалғастырып отырады.


Еліктеу әдісіне тұрмыстық іс-әрекеттерді атқару кезінде, айталық, баланы шомылдыру кезіндегі баламен қатынас процесінде еріксіз түрде болуы мүмкін.


Еліктеу әдісі бұдан гөрі ересек балаларды тілге үйрету кезінде кез-келген ойын үстінде пайдаланылады.
 

Сонымен, сөйлесу әдісі бұл үйретуші үйренушіні өзінің сөздік қорын орынды пайдалануға және сол арқылы тілін жетілдіре түсуге үйретілген әдіс. Сөйлесу әдісі еліктеу әдісінің тәсілдерімен сондай-ақ әр түрлі сұрақ тапсырма тәсілін қолдану арқылы орындалады.

Сөйлесу әдісін теориялық материалды берудің бір тәсілі болып табылатын әңгімелесудің мектептік әдісімен шатыстыруға болмайды, сөйлесу әдісі ережесіне қарай практикалық әдіс екендігін аңғарамыз.

